
	గీ.	
ముగుద నీదంతముల కెన యగుపొగరున, మురువుఁ జూపుచు నున్నవి మొల్లమొగ్గ

లనుచు నన్యోన్యసరసోక్తు లాడుకొనుచు, ననలు గోసిరి సరసిజాననలు మొనసి.

	ఉ.	
అప్పుడు జంగమేశ్వరుఁ డొయారము దద్దయు మీఱ వేడ్కతో

గుప్పున లేచి పాదములగుత్తపుఁబావలు మెట్టి లీల న

య్యెప్పులకుప్ప లున్నయెడు కుబ్బలరారఁగఁ జేరి కోరికల్

చొప్పడ మ్రోల నిల్చి మదిఁ జొక్కుచు నబ్బురపాటు వాటిలన్.

	సీ.	
చిన్నారిమోమునఁ జిలుగుచెమ్మటఁ గ్రమ్మఁ గొనబాఱుపువ్వులఁ గోయుదాని

గడితంపులేయెండఁ గ్రాఁగిన నెమ్మెయి నీడల నందంద నిలుచుదానిఁ

దాఱి పూఁబొదరిండ్ల దూఱుచో నడలిన క్రొమ్ముడి సవరించుకొనెడిదాని

గుత్తంపువలిగబ్బిగుబ్బచన్నులమీఁద నెలకొన్నసరు లిమ్ముకొలుపుదాని



	 







	గీ.	
నీటుమీఱంగ జిలిబిలిపాటఁ బాడి, బోటులకు సంతసం బెదఁ బూచుదాని

వన్నియలకెల్ల మిన్నయై యున్నదానిఁ, జిన్నిప్రాయంపుజాలరికన్నెఁ గనియె.

	చ.	
కని యెనలేనికూర్మి మదిఁ గ్రమ్మఁగ నమ్మగ మిన్నమిన్నకా

మనసిజరాజ్యలక్ష్మి యగుమానినిదగ్గఱఁ జేరి కోరికల్

బెనఁగొన నౌర యీకులుకుబిత్తరిగుత్తపునిండుగౌఁగిటం

దనివి సనన్ సుఖింపక నితాంతలతాంతశరార్తి యారునే.

	క.	
అన్నుల నెందఱినేనియుఁ, గన్నులఁ జూచితిమి గాని గరుడాహిమరు

త్కిన్నరనరభామలు నీ, కన్నెలతలమిన్న బోలఁ గలరే యెన్నన్.

	గీ.	
సకియనెమ్మోము పున్నమచందమామ, కలికికన్నులు వాలుగగండుమీలు

పొలఁతిచనుగుబ్బ లపరంజిబొంగరాలు, తరుణిచెక్కులు మృదునవదర్పణములు.

	గీ.	
కలికి పదియాఱువన్నెబంగరుసలాక, గావలయు నెద్దిరా యట్లు గాక యున్న

నఖిలసంగపరిత్యాగు లైనయతుల, డెందములకైన నాస పుట్టింపఁగలదె.



	 103







	చ.	
పగడము బంధుజీవకముఁ బంకజరాగము దాసనంబు లేఁ

జిగురును బింబికాఫలముఁ జెందిరముం దిర మొప్పు నిప్పుడే

ముగుదులమిన్నతియ్యనునుమోనికి సాటి యటంచు నెంచఁగాఁ

దగదుగదా తగం దగవుదప్పి వచించుట దోసమేకదా.

	చ.	
మొలకమిటారిగుబ్బలును ముద్దులు గారు మెఱుంగుచెక్కులుం

దళుకుపిసాలిచూపులును దమ్మివిరి న్నిరసించుమోము క్రొం

దొలుగరిమబ్బులం దెగడుదోరపుఁగొప్పును గల్గి యొప్పు ని

క్కలికియలంతజవ్వనము గన్నులపండువ యయ్యె నద్దిరా.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 22 జనవరి 2023న 21:37కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.



		గోప్యతా విధానం
	వికీసోర్స్ గురించి
	అస్వీకారములు
	Code of Conduct
	వృద్ధికారులు
	గణాంకాలు
	కుకీ ప్రకటన
	మొబైల్ వీక్షణ



		[image: Wikimedia Foundation]
	[image: Powered by MediaWiki]





		

	
 

 

		
		

Toggle limited content width







